
Euskal Autonomia Erkidegoaren Kultura Sailburua,
Gipuzkoako Foru-Aldundiaren Aldun Nagusia,
Araba eta Bizkaiko Foru Aldundien Kultura Aldunak,
Jarraipen batzordeko kideak eta herri-aginteen ordezkariak,
Euskaltzaindiaren zuzendaritza-kideak, euskaltzainburu ohia, euskaltzainburu ordea,
Jaun-andreok,

Egun on!

1919. urtean, gaur lakoxeko urriaren 7an, Euskaltzaindiak bere ibilbide
akademikoari ekin zion, Gipuzkoako Foru Aldundiaren egoitzan egin zuen le-
hen hilera baten bidez.

1989. urtean, hirurogeita hamar urte geroago, orduan ere urriaren zazpigarren
egunean, Oñatin sinatu zuten Euskaltzaindiak, alde batetik, eta, Euskal Autonomia
Erkidegoko eta Nafarroako gobernuek, eta Araba, Bizkaia eta Gipuzkoako foru-
-aldundien ordezkariek, bestetik, euren arteko hitzarmena, Euskaltzaindiaren
proiektu akademikoak eta barne antolakuntza babesteko eta garatzeko.

Egun ere, 2005. urteko urriaren 7an, laugarren hitzarmena sinatu da Eus-
kaltzaindiaren eta Euskal Autonomia Erkidegoaren, eta Araba, Bizkaia eta 
Gipuzkoako foru-aldundien artean.

Juristok badakigu hitzarmenek zer-nolako indarra izaten duten gizartea-
ren bizitzan. Areago, badakigu hitzarmenik egokienak ere, eguneratu eta ego-
kitu behar direla, gizarteak berak eta erakundeen bilakaerak etengabeko alda-
ketak eta moldaketak izaten baitituzte.

Horrexegatik azpimarratu nahi ditut hemen hitzarmen berri honen puntu-
rik esanguratsuenak:

a) Hitzarmen berriak ekarriko du Euskaltzaindiak esku artean dituen eta
etorkizunean izan ditzakeen ikerkuntza-proiektuak esparru malguago
batean kokatzea, diruzko zein bestelako baliabideetan.



b) Hitzarmen berriak ekarriko du, bestenaz ere, urtero-urtero Euskal-
tzaindiak onesten dituen aurrekontuetarako eremu zehatza ezartzea,
administrazio publikoetatik jaso beharreko diru-kopuruak urtero mol-
datuko baitira Kontsumoko Prezioen Indizearen arabera.

c) Hitzarmen honek areagotuko du, zalantzarik gabe, Euskaltzaindiak
teknika berriak garatzeko duen engaiamendua, ikerkuntza, teknika eta
euskara uztarturik joan daitezen.

d) Hitzarmen berria, bestalde, Euskaltzaindiaren eta administrazio publi-
koen arteko konfiantza-giro berri baten adierazlea da. Konfiantza eta
gardentasuna, herritarrek eskubidea dutelako guztion diruak zertan in-
bertitzen diren jakiteko.

Inbertsio hitza darabilt, hala nahita, Euskal Herriaren mesederako inber-
tsioa baita Euskaltzaindiak inolako alderdikeriarik gabe euskararen alde egi-
ten duen lana. Hala egin dugu orain arte, eta hala egingo dugu aurrerantzean
ere. Baliabideak ditugula, gure konpromisoak sendo izan behar du, diru pu-
blikoaren truk gizarteari eman behar diogun zerbitzua onuragarri izan dadin.

Poztekoa da, halaber, gaur administrazio publiko eta iritzi desberdinetakoen
agintariak Euskaltzaindiarekin batera hitzarmen berriaren sinatzaileak izatea.

Hala gertatzeak, bestalde, Euskaltzaindiaren izaera eta egitekoa berrin-
dartzen ditu, bera baita, herrialde euskaldunetan, euskararen erakunde ofizial
bakarra. Nafarroako Gobernuaren eta Iparraldeko agintarien laguntza eta ba-
liabideak ere eskertzekoak dira, horiek ildo beretik baitatoz, Espainiako Go-
bernuarenarekin batera, gure bizimodua aurrera ateratzeko arduretan.

Zuzendaritza berriak kargu hartzean argi esan zuen hitzarmen hau lehen-
tasuneko gaietan zuela. Egun, hitzarmena sinatu dugula, eskerrak eman behar
dizkiet, batetik, administrazio publikoen ordezkari, teknikari eta legelariei, hi-
tzarmen berrirako prozesu luze horretan ahalegin bereziak egin dituztelako ho-
nako hau aurrera joan zedin. Orobat Euskaltzaindiko kideei, eta, bereziki, zu-
zendaritza-kideei, gogotsu jokatu baitute hitzarmen hau gauzatzeko. Besteak
beste, Euskaltzainburu ohiari, hura izan baita, oraingo eta aurreko zuzendari-
tza-kide guztiekin, Euskaltzaindiak tresna berri hau izan dezan bultzatzaile na-
gusienetako bat.

Urrats bat eman dugu orain, hitzarmena sinatzean. Besterako bidea ere
ekarri beharko luke honek, gaurkoak bihar-etziko ikerkuntza eta antolakuntza
berrietarako abiapuntua izan behar duelako Euskararen Akademian.

Esan dut.

Mila esker guztioi

